A EDUCACIÓN AMBIENTAL COMO ESTRATEXIA DE LOITA CONTRA UN MODELO DE DESENVOLVEMENTO NON SUSTENTABLE

Comunicación presentada nas I Xornadas da Sociedade Galega de Educación Ambiental.

Oleiros, decembro de 2001.
INTRODUCCIÓN. -

 

O Morrazo é unha comarca pontevedresa situada nunha península que estende os seus 175 Km2 entre as rías de Pontevedra e Vigo, e que comparten os concellos de Marín, Bueu, Cangas, Moaña e Vilaboa. A poboación de 80.000 habitantes (densidade media: 457 hab/Km2) concéntrase na franxa situada por debaixo dos 100 metros de altitude, xa que a vida económica da comarca xira en torno ó mar con actividades como a pesca, o marisqueo ou o turismo. 
Importante centro económico, industrial, comercial, sanitario e educativo para esta comarca, é a cidade de Vigo, chantada cos seus 300.000 hab. na marxe oposta da ría do seu nome, a quince minutos de travesía marítima (servicio regular de viaxeiros) das vilas de Cangas e Moaña, ou a uns trinta minutos de Cangas, por estrada e autoestrada.   

Ata hai quince anos, a comunicación con Vigo facíase exclusivamente por mar, pois a estrada era un longo e virado percorrido, mais coa construcción da autoestrada Vigo-Pontevedra, que cruza a ría pola Ponte de Rande, foi en aumento o tráfico terrestre en prexuízo do marítimo.   

Este achegamento por estrada a Vigo produciu tamén, un grande incremento da afluencia de coches procedentes da cidade, que nos fins de semana diríxense ás numerosas e, ata hai pouco, ben conservadas praias do litoral comarcal. Nestas circunstancias, prodúcense grandes atascos ó cruza-los núcleos urbanos de Moaña e Cangas, coas conseguintes molestias tanto para visitantes como para veciñanza.   

Para resolver estes problemas de tráfico, a administración autonómica presenta no ano 1994 un proxecto de Vía Rápida, (estrada valada con control total de accesos) que enlazaría a cabeceira norte da Ponte de Rande (saída/entrada da autoestrada) co Alto da Portela, (entre Cangas e Bueu) evitando así o paso polos núcleos urbanos no camiño das praias, pero a costa de graves danos ao entorno natural (parte dela discorrería pola cota 150, atravesando montes e bosques de frondosas como a Fraga de Coiro, Espacio Natural Protexido por Decreto da Xunta de Galicia) e ao social (numerosas expropiacións e destrucción de casas).   

Isto suscita forte rexeitamento na comarca, mobilizándose os colectivos veciñais e ecoloxistas en contra do proxecto, que é defendido por certos sectores de industriais e comerciantes.   

Xurde nese momento a PLATAFORMA CONTRA A VÍA RÁPIDA DO MORRAZO, constituída en Cangas, en abril de 1994, por grupos ecoloxistas e naturalistas, formacións políticas, asociacións veciñais e culturais.  

Constituída inicialmente por: ERVA, LUITA VERDE. NATURA CÉLTICA, O CARBALLAL, O MODACO, B.N.G., F.P.G., U.E.G., E.U.-P.C., A.V. RÍO BOUZÓS DE COIRO, A. MONTES DE COIRO, A.C. SEMENTEIRA DE DOMAIO, G.T. KAOS, C.R.C. XIRIA,  faise un chamamento a tódalas asociacións, grupos e veciños da comarca ou de fóra dela, que estean en contra da vía rápida, para que se integren nesta plataforma co fin de xuntar tódolos esforzos que vaian dirixidos á procura do mesmo obxectivo.  

As primeiras accións diríxense cara unha correcta información do proxecto.  

Estando o proxecto nos Concellos non se adoptan medidas para dalo a coñecer á veciñanza, sendo prioritario que os cidadáns do Morrazo coñezan a desfeita que esta vía vai provocar na comarca para que se percaten da magnitude de tal aberración, que dende logo, non da resposta ás necesidades dos veciños do Morrazo.  

En ausencia de iniciativa oficial, esta Plataforma leva a cabo unha ampla campaña de información, para dar a coñecer o proxecto e as súas consecuencias.  

É un proxecto que rexeitamos globalmente por consideralo, dunha banda, un insulto á intelixencia, pois trata de resolver o actual problema de comunicacións no Morrazo, do xeito máis agresivo para o medio, máis inútil para os cidadáns da comarca, daniño para os seus intereses, así como o máis caro posible.  

Por outra banda, consideramos que o proxecto é un insulto aos veciños do Morrazo, por presentarnos un estudio falto de rigor científico e profesional. En dito estudio nos sitúan na Serra do Barbanza, ignoran a existencia do enclave natural máis importante da costa da provincia, O Carballal de Coiro, Espacio Natural Protexido por Decreto da Xunta de Galicia, desvaloriza a nosa paisaxe e saca conclusións simplistas da situación socioeconómica da comarca.  

É tamén un proxecto que incumpre a normativa legal por canto o Estudio de Impacto Ambiental non contén documento de síntese, carece de programa de vixilancia ambiental, capítulos preceptivos en calquera E.I.A.  

Entendendo que a Comarca do Morrazo debe progresar dentro dunhas canles de racionalidade, que permita un desenvolvemento sustentable e respectuoso co patrimonio histórico, cultural e natural, a Plataforma ponse por obxectivo realizar un estudio das verdadeiras necesidades da comarca, e elaborar un proxecto alternativo de desenvolvemento para a comarca, a tódolos niveis, industrial, comercial, turístico, de comunicacións, etc., ademais de opoñerse ao proxecto presentando tódalas alegacións e recursos que o procedemento legal nos permita, sexa no ámbito autonómico, estatal ou comunitario.

RELACIÓN DE ACTUACIÓNS DESENVOLVIDAS A RAÍZ DO PROXECTO DO ANO 1994:   

  

· Xogo de simulación: "Comunicacións do Morrazo". (Distribuído a tódolos centros escolares da comarca. 1994) (Premiado con Accésit no Certame Nacional "Cuenta con tu Planeta". Madrid, 1995) 

· Presentación de alegacións ao proxecto de vía rápida do ano 1994. 

· Montaxe en paneis do trazado proposto pola CPTOPV, mostrando as alteracións previstas para a paisaxe, os bosques, o réxime de augas, o Patrimonio Histórico, a costa, as propiedades, etc. Foi exposto en centros culturais, sociais e educativos de toda a comarca.
· Asembleas informativas.
· Participación en mesas redondas.  

· Boletíns informativos. 

· Carteis. 

· Camisetas. 

· Montaxe audiovisual: gravación - diapositivas - vídeo. 

· Montaxe teatral do grupo KAOS. 

· Rotas de sendeirismo por lugares afectados polo proxecto. 

· Recollida de sinaturas. 

· Campaña de presencia en prensa. 

· Presentación da Campaña Informativa realizada, no Congreso Internacional "Estratexias e Prácticas en Educación Ambiental" celebrado en Santiago de Compostela en xuño de 1996. 

Solicitudes aos Concellos, Mancomunidade do Morrazo, Consellería de Política Territorial e Obras Públicas e Vivenda, pedindo información, pronunciamento e xestións para paralizar o proxecto, propoñendo estudios serios,... 

· Entrevistas con colectivos veciñais da comarca, cos Grupos Políticos Municipais e as corporacións municipais de Cangas, Bueu e Moaña. 

Pasado o tempo, o proxecto de 1994 foi abandonado sen ningunha explicación, sendo a seguinte actuación oficial a presentación dun novo proxecto no ano 1999, (D.O.G. de 15 de marzo de 1999), rapidamente desbotado tras un proceso de información pública con rexeitamento unánime de tódolos sectores da comarca. En menos de seis meses encargan a redacción dun terceiro proxecto. 

En OUTUBRO 1999 ante a convocatoria de redacción do terceiro proxecto, en que, tralas últimas eleccións, a Consellería atópase coa vantaxe de contar co apoio político dos concellos afectados, a Plataforma disposta a non escatimar esforzos para evitar unha agresión irreversible na comarca, que afecta ó patrimonio natural, histórico, artístico, cultural e social,  establece unha reconstitución e un novo e ambicioso plan de traballo.

O plan de actuación irá encamiñado a formar na cidadanía da comarca, un clima de opinión contrario ás posturas radicais e insensibles da Consellería, - que non entende ningunha solución que non sexa a construcción dunha nova estrada, de grande impacto no medio e de pouca utilidade para a comunicación das vilas da comarca - coa convicción de que o único xeito de evita-la obra, é que a poboación do Morrazo a rexeite.  

Abordamos a actuación en catro campos de traballo:  

· Elaboración de informe sobre o proxecto que a Xunta pretende levar a cabo, co fin de dar a coñecer á veciñanza os pormenores do trazado, afeccións, impactos, e demais aspectos que permitan un completo coñecemento do proxecto e das consecuencias que del se deriven. 

· Investigación no coñecemento doutras situacións similares e das solucións adoptadas, así como de outros modelos de comunicación existentes, racionais e compatibles cun desenvolvemento sustentable. Se trasladarán á veciñanza para que se entenda que son posibles outras solucións. 

· Elaboración de listado de necesidades máis urxentes para a comarca, e que se poderían realizar por un orzamento similar ó que supón a construcción dunha vía rápida. (Vía Rápida=18 Km / Orzamento= 10.000.000.000 ptas.) 

· Elaboración dunha proposta alternativa para a mellora das comunicacións da comarca, propoñendo solucións concretas e puntuais, que se representarán graficamente para mellor comprensión, expoñéndose ó público e abrindo proceso de participación cidadá para a mellora da proposta. 

Para a realización deste plan, nas fases de documentación, preparación, exposición e difusión, marcámonos un prazo de nove meses. Precisamos de toda a colaboración que se nos poida aportar, polo que se pide a implicación de todas as persoas e colectivos dispostos a loitar por un cambio na concepción das comunicacións e do mal chamado progreso, sendo conscientes de que uns poucos non o imos conseguir, e sen embargo, se acadamos os obxectivos, sentaremos as bases para unha máis harmónica relación entre o progreso e a conservación do medio.   

A partir deste momento a Plataforma quedou integrada polos colectivos seguintes:  

· Asociacións Culturais: A Cepa, De Rebolo, Kaos, Sementeira e Xiria;  

· Asociacións Ecoloxistas: ADEGA, ADEPAN, ERVA-Ecoloxistas en Acción-Galiza, FAPAS, Federación Ecoloxista Galega, Luita Verde, Natura Céltica, O Carballal.
· Partidos Políticos: Esquerda de Galicia, Fronte Popular Galega. 

· Xunta Veciñal de Montes de Coiro.
RELACIÓN DE ACTUACIÓNS DESENVOLVIDAS A PARTIR DO ANO 1999:   
· Presentación de alegacións ao estudio informativo e ao estudio de efectos ambientais sometidos a información pública en marzo-abril de 1999. (D.O.G. de 15 de marzo de 1999)
· Campaña de sensibilización cidadá ante a convocatoria de redacción do terceiro proxecto. (D.O.G. de 13 de setembro de 1999) 

· Reunións con colectivos da comarca.
· Entrevista co Director da Empresa Concesionaria do Transporte de Ría, "Mar de Ons", para facer propostas de mellora do transporte público. 

· Integración na Plataforma pola Mellora da Sanidade de Moaña. 
· Instalación na rede da páxina web da Plataforma: 
http://www.arrakis.es/~morrazo 
· Emisión de Bonos de Axuda. 
· Campaña de información sobre estudio informativo e o estudio de impacto ambiental sometidos a información pública en agosto de 2000 (B.O.E. de 15 de agosto de 2000). 
· Presentación de alegacións ao estudio informativo e ao estudio de impacto ambiental. 
· Intervención nos Plenos Municipais Extraordinarios convocados nos concellos de Bueu, Cangas e Moaña. 
· Elaboración de paneis informativos para exposición itinerante. 

Presentación da Exposición titulada: “As razóns do non – Argumentos para a defensa da comarca contra unha agresión anunciada”, en Moaña, o día 24 de abril de 2001, que logo percorreu a comarca por centros culturais, sociais e educativos.
· Festa solidaria coa postura da Plataforma Anti-Vía Rápida, en Moaña, o día 26 de abril de 2001. 

· Reclamación ante o Valedor do Pobo da Comunidade Autónoma de Galicia pedindo que se controle o procedemento seguido pola CPTOPV. Maio de 2001. 

· Reclamación ante o Director Xeral de Medio Ambiente da Comisión Europea pedindo vixilancia sobre o cumprimento da lexislación comunitaria por parte da CPTOPV. Maio de 2001.
DESCRICIÓN DO PLAN INFORMATIVO.-

 
1. INFORME SOBRE O PROXECTO:

Aportáronse á cidadanía as informacións resultantes da análise da documentación presentada pola Consellería, onde se detectou o estudio informativo máis baleiro de contido, información e xustificación, que non presentaba ningún estudio serio das necesidades de comunicación, ausencia de estudio hidrolóxico, inventarios ambientais e arqueolóxicos falseados coa obsesión de non mencionar ningún elemento de interese, nin de valor, e ocultando os danos que causarían cruzando polos espacios protexidos, Montes do Morrazo e Carballal de Coiro, cegando os vales dos ríos con aterraplenados de máis de trinta metros de altura, escavando trincheiras de máis de 80 metros de profundidade na proximidade de vivendas, etc. 

O Estudio de Impacto Ambiental debera ser o instrumento que relatara os efectos que a obra podería producir no medio, para poder establecer as medidas de corrección  e garantir a protección da comarca, pero lamentablemente, o que presentan limítase a un mero trámite formal sen garantir a finalidade deste instrumento de protección.

 Ao non admitir ningún dos efectos previsibles, tampouco establecen ningunha medida de corrección nin de prevención dos danos, polo que O Morrazo queda desprotexido xustamente polas institucións que tiñan que velar por el.

2. COÑECEMENTO DOUTRAS SITUACIÓNS E OUTROS MODELOS:

Achegouse á cidadanía do Morrazo información sobre:

Efectos sobre a poboación de obras semellantes xa realizadas nas proximidades: Vía rápida do Salnés, Autoestrada do Val Miñor, Autoestrada Rande Puxeiros. Veciños afectados viñeron expoñer as súas experiencias.

Incidencia das vías rápidas e autovías na solución dos problemas de tráfico e no desenvolvemento económico das comarcas. Recolléronse noticias de prensa sobre as incidencias no tráfico en sucesivos anos, datos estatísticos comparativos, económicos e laborais, entre a nosa comarca, sen vía rápida, e outras con ela. Informes do Directorio Ardán, do Consorcio da Zona Franca de Vigo,... 

Directivas europeas en materia de transportes e medio ambiente e documentos polo desenvolvemento sustentable: Carta de Aalborg, Carta de Lisboa, Declaración de Hannover, Informes da Axencia Europea para o Medio Ambiente, Axenda 21 Local, Proxecto Galicia 2010,...

3. ORZAMENTO ALTERNATIVO:

Elaborouse unha proposta de inversión dunha dotación orzamentaria semellante para ofrecer á cidadanía unha serie de servicios que beneficiarían de forma directa á comarca redundando nunha mellor calidade de vida para tódolos veciños. 

	SANIDADE:
	Hospital comarcal, ambulatorios, centros de saúde,...
	1.850.000.000 ptas.

	CULTURA:
	Auditorios, centros multiusos, bibliotecas, museos municipais, protección do patrimonio, conservatorios-escolas de música,...
	1.976.000.000 ptas.

	DEPORTE:
	Piscinas, pistas polideportivas,...
	2.640.000.000 ptas.

	EDUCACIÓN:
	Pavillóns polideportivos, bibliotecas escolares,...
	1.346.000.000 ptas.

	MEDIO AMBIENTE:
	Protección de espacios naturais, prevención de incendios, xestión integral de residuos, mantemento de sendeiros, centros de interpretación, albergues,...
	1.745.000.000 ptas.

	
	TOTAL:
	9.557.000.000 ptas.


4. PROPOSTA ALTERNATIVA PARA A MELLORA DAS COMUNICACIÓNS DO MORRAZO:

1.- Circunvalacións dos núcleos urbanos de Moaña e Cangas, contempladas nos respectivos Planos Urbanos.   

 2.- Mellora da estrada da costa, C-550, entendendo que se pode mellorar moito, sen afeccións graves á poboación circundante. As melloras deberanse facer avaliando a situación e estudiando os problemas da rede actual, adoptando solucións puntuais tendentes a facer o tráfico máis fluído. Para isto existen solucións como:   
  

A) Cruces a distinto nivel.   

B) Cruces en rotonda.   

C) Semáforos de regulación intelixente, en función do tráfico.   

D) Pasos elevados para peóns.   

E) Carril para vehículos lentos, onde haxa espacio.   

F) Paradas de autobuses fóra da calzada. 

3.- Mellora das estradas secundarias da comarca, de xeito que sirvan para diversificar o tráfico, desconxestionando a C-550, ó tempo que se mellora a comunicación das zonas rurais.   

 4.- Reducción da necesidade de desprazarse dotando á comarca dos servicios e equipamentos axeitados para unha poboación de 60.000 habitantes, que por non telos, obrígannos a perder tempo na estrada para chegar a eles. (Hospital, delegacións administrativas, instalacións deportivas, de ocio, etc.)   

  5.- Potenciación do transporte público colectivo, especialmente o marítimo como opción de futuro fronte ó problema do tráfico.  

Na realización desta campaña informativa atopámonos coas dificultades engadidas de ter uns medios de comunicación “pouco dispostos” a difundir o noso traballo, autoridades locais nada demócratas que coartaron a liberdade de expresión sempre que puideron, e coa forza pública sancionando a liberdade de movemento coma en tempos predemocráticos.

